
Қазақстан Республикасы Мәдениет және спорт вице-министрі Н.М. Дәуешовтың Қазақстан Республикасы Парламенті Мәжілісі Әлеуметтік-мәдени даму комитетінің «Тарих және мәдениет ескерткіштерін қорғау және еліміздің мәдени әлеуетін дамытудың кейбір мәселелері туралы» атты тақырыптық отырысында сөйлейтін сөзінің тезистері
2022 жылдың 19 сәуірі

Құрметті депутаттар!
Құрметті әріптестер!

[bookmark: _GoBack]	Қазіргі уақытта елімізде 25 000-нан астам тарихи-мәдени мұра объектілері тіркелген, олардың 12 000-нан астамы тарих және мәдениет ескерткіштері мәртебесіне ие, оның 250 бірлігі республикалық және 12 197 бірлігі жергілікті маңызы бар тарих және мәдениет ескерткіштерінің мемлекеттік тізімдеріне енгізілген.
	Анықтама:
	Республикалық маңызы бар тарих және мәдениет ескерткіштері: қала құрылысы және сәулет ескерткіштері – 130, монументтік өнер құрылысы ескерткіштері – 25, археология ескерткіштері – 53, ансамбльдер мен кешендер – 32, киелі объектілер – 15.
	Олардың басым бөлігі Түркістан облысында (34), Алматы қаласында (33), сондай-ақ Қызылорда (31), Жамбыл (30), Қарағанды (23), Шығыс Қазақстан (21) және Маңғыстау (20) облыстарында орналасқан.
	Жергілікті маңызы бар тарих және мәдениет ескерткішінің 60% немесе 7 313 бірлігі Батыс Қазақстан (2 118), Қарағанды (1 538), Алматы (1 488), Қостанай (1 136) және Ақмола (1 033) облыстарында шоғырланған.

	Дүниежүзілік және республикалық маңызы бар тарихи-мәдени мұра объектілерін қорғау және пайдалану мақсатында еліміздің әртүрлі өңірлерінде республикалық мемлекеттік қазыналық кәсіпорын нысанындағы 12 музей-қорық құрылған.
	Анықтама:
	1) «Әзірет Сұлтан» мемлекеттік тарихи-мәдени музей-қорығы» РМҚК,
2) «Отырар» мемлекеттік археологиялық музей-қорығы» РМҚК, 3) «Ежелгі Тараз ескерткіштері» мемлекеттік тарихи-мәдени музей-қорығы» РМҚК, 4) «Ұлытау» ұлттық тарихи-мәдени және табиғи музей-қорығы» РМҚК, 5) «Есік» мемлекеттік тарихи-мәдени музей-қорығы» РМҚК, 6) «Ордабасы» ұлттық тарихи-мәдени қорығы» РМҚК, 7) «Берел» мемлекеттік тарихи-мәдени музей-қорығы» РМҚК,
8) «Абайдың «Жидебай-Бөрілі» мемлекеттік тарихи-мәдени және әдеби-мемориалдық музей-қорығы» РМҚК, 9) «Таңбалы» мемлекеттік тарихи-мәдени және табиғи музей-қорығы» РМҚК, 10) «Бозоқ» мемлекеттік тарихи-мәдени музей-қорығы» РМҚК, 11) «Ботай» мемлекеттік тарихи-мәдени музей-қорығы» РМҚК және 12) «Сарайшық» мемлекеттік тарихи-мәдени музей-қорығы» РМҚК.

	Музей-қорықтардың мақсаты ескерткіштерді қорғаумен қатар, заман үрдісіне орай олардың туристік тартымдылығын насихаттау, таныту болып табылады. Осы жұмыстардың нәтижесінде 2021 жылы тарихи-мәдени мұра объектілеріне келушілер саны 2,5 млн-ға артты, ұйымдастырылған көпшілік шаралардың саны 1000-нан асты, өткізілген экскурсиялардың саны 1,5 млн-ды құрады.
	Музей-қорықтардың қарамағындағы объектілерді насихаттау, сақтау, қорғау, пайдалану жұмыстарында олардың инфрақұрылымдарын дамыту маңызды болып табылады. Осы мақсатта замануи үрдістерді ескере отырып, музей-қорықтардың сапар-орталықтарын салу бойынша белсенді жұмыстар жүргізілуде.
	Мысалы, 2019-2020 жылдары «Отырар», «Таңбалы», «Ұлытау» музей-қорықтарының сапар орталықтарының құрылысы аяқталып, толық пайдалануға берілді. Сонымен қатар, сапар-орталықтарда музейлендіру жүргізілді. Сапар орталықтардың ақпараттық орталықтар ретіндегі ролі зор. Келушілер мен туристер үшін сапар орталықтарда демалыс бұрыштары, интернетке қол жеткізу залы, экспозициялық залдар, балаларға арналған ойын бөлмелері ұйымдастырылған. Мәселен, Таңбалы сапар орталығының жанынан әл-Фараби атындағы Қазақ мемлекеттік университетінің археология кафедрасы студенттерге практикалық сабақтар өткізу мақсатында өз бөлімін ашқан.
	«Әзірет Сұлтан» музей-қорығының қарамағындағы тарии-мәдени мұра объектілерін таныту, туристік ортаға кірігу жұмыстарын белсендіру мақсатында «Гаухар ана» және «Сауран» визит-орталықтары бой көтермек. Оған қоса 2021 жылы қазақ елі бірлігінің символы тектес болған Ордабасы жерінде «Ордабасы», ежелгі Алтын Орда қалашығының аумағында «Сарайшық» сапар орталықтарының құрылысы басталып, оларды ағымдағы жылы аяқтау  көзделген.
	Анықтама:
	«Сарайшық» сапар орталығының құрылысы
	2021 жылы Атырау облысының жергілікті бюджеті есебінен «Сарайшық» сапар орталығын салуға 30,0 млн. теңге көлемінде қаражат бөлініп, құрылыс жұмыстары басталды.
	Басталған құрылыс жұмыстарының тоқтатылуына жол бермеу мақсатында Мәдениет және спорт министрлігінің бюджеттік бағдарламалары ішінде қаражатты қайта бөлу шеңберінде 70 млн. теңге бөлінді.
	«Сарайшық» сапар орталығының құрылысын аяқтау үшін 2022 жылға нысаналы даму трансферттері аясында 670,3 млн. теңге қарастырылған.
	«Гаухар-ана» сапар орталығының құрылысы
	Қазіргі уақытта жобалау-сметалық құжаттамаға өзгерістер енгізіліп,
2022 жылға арналған республикалық бюджетті нақтылау аясында 421 200,0 мың теңге сомасына бюджеттік өтінім жолданған. Бюджеттік өтінім Республикалық бюджеттік комиссияда қолдау тапты.
	«Ордабасы» сапар орталығының құрылысы
	2022 жылға арналған республикалық бюджетте құрылысты жалғастыруға 142 772,0 мың теңге сомасында қаражаттар қарастырылған.
	Сондай-ақ, жобалау-сметалық құжаттамаға өзгерістер енгізіліп, 2022 жылға арналған республикалық бюджетті нақтылау аясында 578 445,0 мың теңге сомасына қосымша бюджеттік өтінім жолданған. Бюджеттік өтінім Республикалық бюджеттік комиссияда қолдау тапты.
	«Сауран» сапар орталығының құрылысы
	Сапар орталықтың құрылысын жалғастыру және аяқтау үшін 2022 жылға арналған республикалық бюджетті нақтылау аясында 262 293,0 мың теңге сомасына бюджеттік өтінім жолданған. Бюджеттік өтінім Республикалық бюджеттік комиссияда қолдау тапты.
	Қазіргі уақытта 2020-2021 жылдары тауарлар мен жұмыстарға ақы төлеудің қымбаттауына байланысты 2019 жылы дайындалған жобалау-сметалық құжаттамаға түзетулер енгізілуде.
	Сондай-ақ, сапар орталыққа музейлендіру жұмыстарын жүргізу үшін
2023-2025 жылдарға арналған республикалық бюджеттен қаражаттар бөлуге тиісті бюджеттік өтінім әзірленуде.

	Сондай-ақ, ағымдағы жылғы республикалық бюджетті нақтылау науқаны кезеңінде «Есік» музей-қорығы сапар орталығының құрылыс жұмыстарын жүргізуге қаражат бөлуге бюджеттік өтінім Республикалық бюджеттік комиссияда қолдау тапты.
	Тұтастай алғанда, музей-қорықтар мен олардың сапар орталықтарының толыққанды жұмыс істеуі өңірлер тұрғындарының мәдени өмірін жақсартуға, жергілікті елді мекннің инфрақұрылымын жақсартуға ықпалы зор деп санаймын.
	Тарих және мәдениет ескерткіштерін тұрақты пайдалану, қорғау және басқарумен қоса ерте заманның технологиясы мен материалдарынан салынып, экологиялық, табиғи, антропогендік әсердің ортасында тұрған ескерткіштердің тарихи келбетін барынша сақтап, қорғап отыру міндеттемесін орындауға бар күш-жігерімізді салып отырмыз десем болады.
2021 жылы 49 тарихи-мәдени мұра объектілерінде ғылыми-реставрациялық жұмыстар жүргізу үшін республикалық бюджеттен 1 млрд 600 млн қаржы қарастырылды.
Көрсетілген сома шеңберінде, мәселен, Түркістан қаласын түркі әлемінің рухани-мәдени орталығы ретінде құру және таныту жөніндегі тұжырымдамаға сәйкес Түркістанның тарихи объектілеріндегі ғылыми-реставрациялық жұмыстарға зор серпіліс берді. 
Атап айтқанда, Түркістан қаласының тарихи аумағындағы Хан мешіті, Әбілмәмбет хан ордасы, Қожа Ахмет Ясауи, Рабия Сұлтан бегім, Есім хан, Тәуке хан кесенелері, Қылует жер асты мешіті, Жұма мешіті, Ескі Түркістан қаласы шахристаны цитаделінің 4 қақпалары, Шығыс моншасы, тарихи магистралдық қалалық көше сияқты объектілерді тарихи, ғылыми деректердің негізінде жаңғырту қолға алынды. Мәселен, Хан мешітінің күмбезі ішкі, сыртқы жағынан ортағасырлық оюлармен әрленіп, оның михрабы, бөлмелері функционалдық тұрғыдан жаңғыртылды. Қорытындысында халық үшін Хан мешітін пайдалану мүмкіндігі жасалмақ. Шығыс моншасының алдындағы айваны ағаштан өріліп, Жұма мешітінің ауласы кеңейтілді, тарихи деректер негізінде Рабия Сұлтан бегім кесенесінің порталы жаңғыртылды. Сонымен қатар, осы бағыттағы жұмыстардың нәтижесінде Жеті ата қақпадан шығатын тарихи магистралды көше бойындағы қолөнер, ұста үйлерімен қоса жаңғыртылып, келушілер, туристер үшін ақпараттылығын күшейту мақсатталып отыр.
Сонымен қатар, ескі қалашықтың цитаделі қабырғаларын 4 қақпа орналасқан тұстарында 10-15 метрге дейін қалпына келтіріп, келешекте оларды біріктіру көзделуде.
Сондай-ақ, ауқымды жобалардың бірі отандық және шетел мамандарын тарта отырып, «Отырар ежелгі қаласын ішінара қалпына келтіру жөніндегі» жобасы жалғасын табуда. «Отырар» қалашығында қайта жаңғырту, дамыту бағытында 10 тарихи-мәдени мұра объектілерінде жұмыстар іске асырылуда.
Ғылыми-реставрациялық жұмыстар Отырар қалашығының ХІІ-ХІХ ғасырлар аралығындағы солтүстік және оңтүстік басты қақпаларын, ежелгі тұрғын кварталдарын, мешіт, монша, магистралды көше, қыш шеберханасы, бекініс қабырғаларын қалпына келтіру бағыттарында жұмыстар жүргізілді.
Мәселен, Отырар қалашығының тарихи бекініс қабырғалары ұзындығы 170 метрге дейін жаңғыртылып, қалпына келтірілді. Бүгінгі күнге қалашықтың әсерлі қабырғалары тарихи бейнеге ие болды.
Шығыс моншасын тамашалауға келген адам ежелгі моншаның бу жүргізілетін жүйелерімен қоса, бөлмелердің глазурлық қышпен апталған тарихи едендерінің фрагменттерін көре алады. Сонымен қатар, моншада туристер үшін ескерткішті үстінен қарау үшін жағдай жасалды.
Ұстаның қыш шеберханасының қыш жасайтын пештері пайдалануға әзір, сонымен қатар бұл үйдің ауласындағы құмыра ыдыстар жасайтын ежелгі станок та өз ізімен қалпына келтірілді, бүгінгі күнге станокты аяқтың көмегімен айналдырып отырып, қолмен құмыра жасап шығару мүмкін.
	Ағымдағы жылы 31 республикалық маңызы бар тарих және мәдениет ескерткішінде ғылыми-реставрациялау жұмыстарын жүргізу жоспарланып отыр.
	Бұл ретте Мәдениет және спорт министрлігі желісі бойынша бюджеттеу қағидаттарына сәйкес ғылыми-реставрациялау жұмыстары тек қана республикалық маңызы бар тарих және мәдениет ескерткіштерінде жүзеге асырылатынын ескеру қажет.
	Археология бойынша ғылыми жобалар Мәдениет және спорт министрлігімен Қазақстан Республикасының «Ғылым туралы» Заңымен қарастырылған тәртіпте жүзеге асырылады. Яғни, Министрлік үш жылдық ғылыми жобаларға конкурс жариялап, Білім және ғылым министрлігінің тарапынан өткізілетін ғылыми сараптамалардың оң бағалауын алған жағдайда қаржыландыруға ұсынады. Осы ретте 2021 жылы археологиялық және қолданбалы ғылыми зерттеулерге 243 млн теңге қаржы бөлінді, 2022 жылға осы көлемде қаржы қолданған.
	Министрліктің аталған бюджеттік бағдарламасы шеңберінде қазіргі уақытта Ботай қонысында, Есік қорғандарында, Сарайшық қалашығында, Ақтерек ескерткішінде, Шығыс Қазақстан облысының (Катонқарағай ауданы) қорғандарында археологиялық жұмыстар жүргізілуде.
Мәселен, 2021 жылы атқарылған ғылыми жұмыстардың нәтижесінде:
- халықаралық конференциялардың материалдары мен ғылыми журналдарда, оның ішінде РҒДИ (Ресейлік ғылыми дәйексөз индексі), Scopus базаларымен индекстелетін, ҚР БҒМ БҒССҚК ұсынылғандарда, 40-тан аса мақала жарияланған;
- 1 500-ден астам артефактілер мен тарихи жәдігер табылған (қола, күміс, қыш, фарфор, тас және т.б.);
- 438 артефакті мен тарихи жәдігер қайта қалпына келтірілген және республикалық музейлерге берілген;
- археологиялық қазбаларды жүргізудің жаңа орындары бойынша 80-нен астам іздестіру жұмыстары жүргізілген.
	Осы ретте, еліміздің әлемдік мәдениеттің құрамдас бөлігі ретінде тарих және мәдениет ескерткіштерін пайдалану, қорғау мен басқарудағы халықаралық ынтымақтастықтың аса зор рөлін атап кеткен жөн.
	Қазақстан 1994 жылы Дүниежүзілік мәдени және табиғи мұраны қорғау туралы конвенцияны ратификациялады және сол арқылы өзіне Дүниежүзілік мұра объектілерін қорғау және пайдалану жөнінде белгілі бір міндеттемелер жүктеді.
	Бүгінгі таңда Қазақстан Дүниежүзілік мұра тізімінде 3 номинация аясында ұсынылған 10 тарих және мәдениет ескерткіші енгізілген.
	Анықтама.
	- 1-номинация – сәулет өнерінің жауһары – Қожа Ахмет Ясауи кесенесі әмбебап құндылығы жоғары нысан ретінде 2003 жылы ұсынылды (Түркістан қаласы);
	- 2-номинация – «Таңбалы» археологиялық ландшафтының петроглифтері, 2004 жылы номинацияланған;
	- 3-номинация – 2014 жылы Қытай және Қырғызстанмен бірлесіп әзірленген «Ұлы Жібек жолы: Тянь-Шань дәлізі маршрутының желісі» трансұлттық номинациясы аясында Алматы облысындағы Талғар, Қойлық, Қарамерген қалалары, Құлан, Ақтөбе (Степнинское/Баласағұн), Өрнек, Қостөбе қалалары мен Ақыртас сарай кешені бір номинацияға ұсынылды.

	Сондай-ақ, қазіргі уақытта Өзбекстан, Қырғызстан және Тәжікстан елдерімен бірлесіп «Жібек жолы: Ферғана-Сырдария дәлізі» сериялық трансұлттық номинациясы шеңберінде Сырдария өңірінің тарих және мәдениет ескерткіштері бойынша номинациялық ғылыми құжаттамаларды дайындау және ЮНЕСКО-ның Дүниежүзілік мұра тізіміне ілгерілету бойынша жұмыс жүргізілуде.
	Анықтама.
	«Жібек жолы: Ферғана-Сырдария дәлізі» сериялық трансұлттық номинациясы Сырдария бөлігі Қызылорда және Түркістан облыстарының аумағында орналасқан тарих және мәдениет ескерткіштерін қамтиды.

	Тарихи-мәдени мұраны сақтауды қамтамасыз етудегі басты қызмет бағыттарының бірі болып осы саладағы заңнаманы жетілдіру жұмыстары табылады.
	2019-2020 жылдары тарихи-мәдени мұра саласындағы нормативтік-құқықтық база жаңартылды.
	Атап айтқанда, Сіздердің қолдауыңызбен Қазақстан Республикасының «Тарихи-мәдени мұра объектілерін қорғау және пайдалану туралы» Заңы жаңа редакцияда қабылданды және оны іске асыру үшін тарихи-мәдени мұра мәселелері бойынша 20-дан астам нормативтік құқықтық актілер әзірленді.
	Сонымен бірге, тарихи-мәдени мұра объектілерін қорғауға қатысты тиімді нормалардың қабылдануына қарамастан, өңірлердегі кейбір объектілердің сақталуына қатысты қоғам, бұқаралық ақпарат құралдары, әлеуметтік желілер тараптарынан резонанстық жарияланымдар орын алып отыр.
	Мәселен, соңғы жылдары Солтүстік Қазақстан, Ақмола, Қызылорда облыстары, Алматы қаласы аумақтарында орналасқан тарихи-мәдени мұра объектілеріне қатысты теріс сипаттағы ақпараттар жарияланды. Ал, Алматы облысындағы Арқарлы петроглифтеріне қатысты орын алған жағдай ғалымдардың, әлеуметтік желілердің, бұқаралық ақпарат құралдарының қатаң сынына түсті.
	Осы ретте, жергілікті атқарушы органдар тарапынан жаңадан анықталған тарихи-мәдени мұра объектілеріне ғана емес, мемлекеттік тарих және мәдениет ескерткіштеріне енгізілген тарих және мәдениет ескерткіштерінің жағдайларына немқұрайлық таныту үрдісі байқалатындығын атап өту қажет.
	Барлық жерде тарихи-мәдени мұра объектілерін қорғау мақсатында құрылған орталықтардың болуына қарамастан, оларды анықтау, есепке алу, мониторинг жүргізу жұмыстары әлсіз жүргізіліп отыр. Тізімдегі ескерткіштермен жұмыстардың әлсіздігі соншама, кейбір облыстар мемлекеттік тарих және мәдениет ескерткіштеріне енгізілген объектілерінің орнын таба алмай қалған фактілері бар.
	Мысалы, Ақтөбе облысында ескерткіштердің паспорттары мен сызбаларының жоқ болуына және жерлерді егін егу мақсатында игеруге байланысты 47 археологиялық ескерткішті табу мүмкін болмаған, Атырау облысында 6 тарих және мәдениет ескерткіші мекен-жайы бойынша табылмаған.
	Сондықтан жергілікті атқарушы органдарға өз аумақтарындағы тарихи-мәдени мұра объектілеріне мониторинг жасап, мемлекеттік жергілікті тізімдерге толық ревизия жасау қажет.
	Аумақтарды игеру кезінде қолданыстағы заңнамаға сай жер учаскелері бөлініп берілгенге дейін Қазақстан Республикасының заңнамасына сәйкес тарихи-мәдени мұра объектілерін анықтау бойынша археологиялық жұмыстар және тарихи-мәдени сараптама жүргізілуге тиіс.
	Сонымен қатар, халықаралық тәжірибеге сай тарихи-мәдени мұра объектілерін анықтау, олардың жағдайына мониторинг жасау жұмыстарына жергілікті халықтың әлеуетін жұмылдырған жөн. Ауылды мекендерде тұрақтаған халықтың, оқушылардың тонау, жою, бұзу, вандализм сияқты қылықтарды дер кезінде хабарлап отыру мүмкіндігі кең және осы орайда халықпен ықпалдастық жұмысын күшейту ұсынылады.
	Жалпы, тарихи-мәдени мұра саласының негізгі жұмыстарына тоқталып кеттім. Назарларыңызға рахмет!

